ՀԻՄՆԱՎՈՐՈՒՄ
«Անշարժ գույք հետ վերցնելու և ամրացնելու մասին» Հայաստանի Հանրապետության կառավարության որոշման ընդունման անհրաժեշտության մասին

1. Իրավական ակտի ընդունման անհրաժեշտությունը
ՀՀ քննչական կոմիտեում տեղի ունեցած կառուցվածքային փոփոխությունների արդյունքում Երևան քաղաքի քննչական վարչության Երևան քաղաքի Կենտրոն և Նորք-Մարաշ վարչական շրջանների քննչական բաժինը վերակազմավորվել է երեք առանձին բաժինների, որոնք իրենց գործունեությունը ներկայումս ծավալում են մեկ մասնաշենքում՝ քաղաք Երևան՝ Վրացյան 90 հասցեում:
Նշված անշարժ գույքը ՀՀ կառավարության 15.04.2022թ. թիվ 496-Ա որոշման հիմքով 12.12.2022թ. հանձնման-ընդունման ակտի համաձայն արդեն իսկ ամրացվել է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին:
Կոմիտեն մշակել է «Տարածք հետ վերցնելու և ամրացնելու մասին» ՀՀ կառավարության որոշման նախագիծը, որով առաջարկվում է պետական սեփականություն հանդիսացող քաղաք Երևան, Խանջյան փողոցի 43 շենք թիվ 17 շինությունը հետ վերցնել Պետական գույքի կառավարման կոմիտեից և ամրացնել ՀՀ քննչական կոմիտեին:

2. Ներկա վիճակը
Ներկայումս ՀՀ քննչական կոմիտեի Երևան քաղաքի Կենտրոն և Նորք-Մարաշ վարչական շրջանները սպասարկում են երեք քննչական բաժիններ, որոնց ընդհանուր անձնակազմը 88 հոգի է, որից համալրված՝ 74-ը, թափուր՝ 14 հաստիք: Ամբողջ անձնակազմը տեղակայված է Վրացյան 90 հասցեում:
Նշված հասցեի վարչական շենքում առկա է 46 սենյակ, որն օգտագործվում է Քննչական կոմիտեի կողմից: Առկա սենյակներում անձնակազմը բաշխված է հետևյալ համամասնությամբ՝ 18 սենյակում՝ 1-ական անձ, 18 սենյակներում՝ 2-ական անձ, 7 սենյակներում՝ 3-ական քննիչ, պետք է նշել նաև, որ 1 սենյակում քննիչը նստում է ոստիկանության աշխատակցի հետ: Վարչական շենքում տեղակայված են նաև աջակցող աշխատակիցներ, որոնք զբաղեցնում են երկու աշխատասենյակ, մեկում՝ 3 հոգի, մյուսում՝ 5 հոգի: Թափուր հաստիքների համալրման դեպքում 3-ական քննիչ արդեն կնստի 14 սենյակում: 

3. Ակնկալվող արդյունքը
[bookmark: _GoBack]Նախագծի ընդունման արդյունքում նախատեսվում է Կենտրոն և Նորք-Մարաշ վարչական շրջանները սպասարկող քննչական բաժիններից մեկը տեղափոխել Խանջյան փողոցի 43 շենք թիվ 17 շինություն, որը հնարավորություն կտա քննչական 3 բաժիններում աշխատող յուրաքանչյուր քննիչի համար ապահովել առավել արդյունավետ շենքային պայմաններ, ինչը կնպաստի նաև նախաքննության արդյունավետությանը:
Բացի այդ հարկ է նշել, որ ՀՀ քրեական դատավարության օրենսգրքի 483-րդ հոդվածի 20-րդ մասի համաձայն՝ 2023 թվականի հուլիսի 1-ից ուժի մեջ է մտնելու մի շարք քննչական գործողությունների, այդ թվում և հարցաքննության ու առերեսման պարտադիր տեսաձայնագրման կարգը: 
Նման պայմաններում դժվար է պատկերացնել, թե ինչպես են մեկ աշխատասենյակ զբաղեցնող 3 քննիչներն իրականացնելու պարտադիր տեսաձայնագրմամբ ընթացող հարցաքննությունը կամ առերեսումը սահմանափակ տարածքում՝ այլ քննիչների, հարցաքննվող անձի (անձանց), փաստաբանի (պաշտպանի, ներկայացուցչի) ներկայությամբ, հատկապես այն դեպքերում, երբ հարցաքննության անհրաժեշտություն առաջանա միաժամանակ երկու քննիչների մոտ գտնվող տարբեր քրեական վարույթներով: Իսկ հերթականությամբ հարցաքննություններն իրականացնելը ևս նպատակահարմար չէ, քանզի այն ազդելու է նախաքննության արագության ու արդյունավետության վրա, արհեստականորեն խոչընդոտներ են ստեղծվելու քննչական աշխատանքների սահուն կազմակերպման գործում, ինչը չի բխում քննության շահերից՝ հաշվի առնելով նաև քննիչների մոտ առկա ընթացիկ խիստ ծանրաբեռնվածությունը: Բացի այդ, ինչպես վերը նշվեց, 3 քննիչի կողմից զբաղեցված սահմանափակ տարածքում անգամ տեխնիկական տեսանկյունից բավականին բարդ է լինելու իրականացնել պարտադիր տեսաձայնագրությամբ ուղեկցվող քննչական գործողություններ՝ հաշվի առնելով տեսանկարահանման համար համակողմանի պատկերային ֆոն ապահովելու, կողմնակի ձայնից կամ աղմուկից տեսաձայնագրումը զերծ պահելու անհրաժեշտությունը: 
Նախագծի ընդունման արդյունքում ակնկալվում է նաև բացառել մեկ քննիչի վարույթում քննվող քրեական վարույթի շրջանակներում կատարվող քննչական գործողություններին (հարցաքննություն, առերեսում և այլն) մեկ այլ քննիչի ներկայությունը, ինչը բխում է նաև նախաքննության գաղտնիության և արդյունավետության շահերից: Ընդ որում խնդիրն արդիական է ոչ միայն իրավական, այլև կրիմինալիստիկական տեսանկյունից՝ նկատի ունենալով, որ հարցաքննությունը (առերեսումը) հոգեբանական գործընթաց է՝ ինչպես հարցաքննող, այնպես էլ հարցաքննվող անձի համար, և նման պայմաններում այլ անձանց՝ թեկուզև մեկ այլ քննիչի ներկայությունը կարող է կաշկանդել ցուցմունք տվող անձին կամ քննիչին, այդ ընթացքում գործընկեր քննիչի ենթադրյալ հեռախոսային խոսակցություններով, քննարկումներով պայմանավորվող ուշադրության շեղումները և այլն, չեն ապահովելու համապատասխան վստահելիության մթնոլորտ, ինչը վնասելու է տվյալ քննչական գործողության արդյունավետությանը և ամբողջականությանը:  

4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ Քննչական կոիտեի և Պետական գույքի կառավարման կոմիտեի կողմից համատեղ:

5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ Հայաստանի Հանրապետության պետական բյուջեի եկամտային և ծախսային մասերում փոփոխություններ չեն սպասվում:

6. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտությունը.
Այլ իրավական ակտերում փոփոխությունների և/կամ լրացումների անհրաժեշտությունը չի առաջանում:

7. Կապը ռազմավարական փաստաթղթերի հետ, « Հայաստանի վերափոխման ռազմավարություն 2050, Կառավարության 2021-2026թթ. Ծրագիր», ոլորտային և/կամ այլ ռազմավարություններ.
Որոշման նախագիծը բխում է Կառավարության 2021-2026թթ. ծրագրի 6.7 կետով սահմանված Պետական գույքի արդյունավետ կառավարման դրույթներից. մասնավորապես՝ սահմանվելու է պետության գործառույթների իրականացման համար անհրաժեշտ օտարման ոչ ենթակա անշարժ գույքի կազմը և նախընտրելի կառուցվածքը, ինչպես նաև ծախսերի կրճատման նպատակով ապահովվելու է պետական համակարգի մարմինների կողմից Հայաստանի Հանրապետության պետական բյուջեի միջոցների հաշվին օգտագործվող ոչ պետական սեփականություն համարվող տարածքների փոխարինումը պետության սեփականություն համարվող համապատասխան տարածքներով։  

